
GLOBAL INNOVATSION INDEKS ASOSIDA 

OʻZBEKISTON INNOVATSION RIVOJLANISHINI 

DIAGNOSTIKASI 
Muxsimova Dilafruz Xikmatullayevna 

 

ДИАГНОСТИКА ИННОВАЦИОННОГО РАЗВИТИЯ 

УЗБЕКИСТАНА НА ОСНОВЕ ГЛОБАЛЬНОГО 

ИННОВАЦИОННОГО ИНДЕКСА 
Мухсимова Дилафруз Хикматуллаевна 

 

DIAGNOSING UZBEKISTAN’S INNOVATION 

DEVELOPMENT BASED ON THE GLOBAL 

INNOVATION INDEX 
Mukhsimova Dilafruz Khikmatullaevna 

 
Annotatsiya. Maqolada Oʻzbekistonning innovatsion rivojlanishi Global innovatsion indeks (GII) 

maʼlumotlari asosida milliy statistika bilan birgalikda tahlil qilingan. Tadqiqot milliy innovatsion tizimlar, 

oʻzlashtirish salohiyati va “innovatsiya paradoksi” yondashuvlariga tayanadi. 2020-2026 yillarda Oʻzbekiston GIIda 

93-oʻrindan 77-oʻringa koʻtarilib, barqaror ijobiy dinamikani namoyon etgan. Shu bilan birga, innovatsiya natijalari 

subindeksi balli (19,2) resurslar subindeksi balliga (38,2) nisbatan pastroq. Bu shakllanayotgan innovatsion resurslarni 

amaliy natijalarga aylantirish imkoniyatlaridan kengroq foydalanish mumkinligini koʻrsatadi. Tahlil asosida keyingi 

rivojlanish uchun toʻrtta yoʻnalish ajratildi: korxonalarning ilmiy-tadqiqot faoliyatidagi ishtirokini kengaytirish, ilmiy 

faoliyat koʻlami va xalqaro ishtirokini oshirish, venchur bozori imkoniyatlarini kengaytirish hamda texnologik 

yangilanishni korxonalarning ichki salohiyati bilan uygʻunlashtirish. Ushbu yoʻnalishlar boʻyicha amaliy takliflar 

ishlab chiqilgan. Ularning natijadorligini GIIning tegishli indikatorlari orqali kuzatib borish mumkin. 

Kalit soʻzlar: Global innovatsion indeks, milliy innovatsion tizim, innovatsiya resurslari, innovatsiya 

natijalari, ITTKI, oʻzlashtirish salohiyati, venchur moliyalashtirish, Oʻzbekiston. 

Аннотация. В статье инновационное развитие Узбекистана проанализировано на основе данных 

Глобального инновационного индекса (ГИИ) в сопоставлении с национальной статистикой. Исследование 

опирается на концепции национальных инновационных систем, абсорбционной способности и 

«инновационного парадокса». В 2020-2026 гг. Узбекистан поднялся в ГИИ с 93-го на 77-е место, что 

свидетельствует об устойчивой положительной динамике. Вместе с тем балл субиндекса инновационных 

результатов (19,2) пока уступает баллу субиндекса ресурсов (38,2). Это указывает на возможности более 

полного использования формирующихся инновационных ресурсов для получения практических результатов. 

По итогам анализа выделены четыре направления дальнейшего развития: расширение участия предприятий в 

научно-исследовательской деятельности, наращивание масштабов и международного участия научной 

деятельности, расширение возможностей венчурного рынка, а также согласование технологического 

обновления с внутренним потенциалом предприятий. По этим направлениям разработаны практические 

предложения. Их результативность можно отслеживать по соответствующим индикаторам ГИИ. 

Ключевые слова: Глобальный инновационный индекс, национальная инновационная система, 

инновационные ресурсы, инновационные результаты, НИОКР, абсорбционная способность, венчурное 

финансирование, Узбекистан. 

Abstract. The article analyses Uzbekistan’s innovation development using Global Innovation Index (GII) data 

alongside national statistics. The study draws on the concepts of national innovation systems, absorptive capacity and 

the “innovation paradox”. Between 2020 and 2026 Uzbekistan rose from 93rd to 77th place in the GII, which shows 

steady positive momentum. At the same time, the Innovation Output Sub-Index score (19.2) still trails the Innovation 

Input Sub-Index score (38.2). This points to scope for making fuller use of the country’s growing innovation resources 

to achieve practical results. The analysis identifies four directions for further development: broadening business 

participation in research, expanding the scale and international reach of scientific activity, widening the opportunities 

of the venture market, and aligning technological upgrading with firms’ internal capabilities. The article puts forward 

practical proposals in each of these areas. Their effectiveness can be tracked through the relevant GII indicators. 

https://globalsciencehub.uz/index.php/IE/uz

KIRISH 

Innovatsion rivojlanishni jadallashtirish va 

iqtisodiyotda innovatsiyalarni keng joriy etish vazifalari 

2022-2026 yillarga moʻljallangan Oʻzbekiston 

Respublikasining innovatsion rivojlanish strategiyasida 

belgilab berilgan [1]. Ushbu yoʻnalish “Oʻzbekiston – 

2030” strategiyasida izchil davom ettirilib, innovatsion, 

yuqori qoʻshilgan qiymat yaratuvchi va raqobatbardosh 

iqtisodiyotni shakllantirish ustuvor vazifa sifatida 

belgilangan hamda 2030 yilga qadar Oʻzbekistonni 

Global innovatsion indeksda (GII) dunyoning yetakchi 

60 ta davlati qatoriga kiritish maqsad qilingan.[2] 

2021-2024 yillarda mamlakatning innovatsion 

salohiyati sezilarli kengaydi: oliy taʼlim tashkilotlari 

talabalari soni 808,4 ming nafardan 1,43 mln nafarga (1,8 

barobar) yetdi; ilmiy-tadqiqot va tajriba-konstruktorlik 

ishlari (ITTKI) hajmi 1,07 trln soʻmdan 1,6 trln soʻmga, 

joriy qilingan innovatsiyalar soni 4,15 mingdan 5,52 

gacha.[3] Ushbu oʻzgarishlar xalqaro reytingda ham aks 

etdi: Oʻzbekiston GIIda 2020 yildagi 93-oʻrindan 2026 

yilda 77-oʻringa koʻtarildi, innovatsiya natijalari 

subindeksi boʻyicha esa bir yilda 92-oʻrindan 78-oʻringa 

chiqdi.[17] 2030 yilgi maqsadgacha boʻlgan farq 17 

pogʻonani tashkil etadi. Innovatsiya natijalari subindeksi 

balli (19,2) resurslar subindeksi ballining (38,2) qariyb 

yarmini tashkil etadi. Bu shakllanayotgan innovatsion 

resurslarni amaliy natijalarga aylantirish 

imkoniyatlaridan kengroq foydalanish zaruratini 

koʻrsatadi.  

ADABIYOTLAR TAHLILI 

Frimen (Freeman, 1987) Yaponiya tajribasini 

oʻrganib, texnologik yutuqlar ilmiy-tadqiqot va tajriba-

konstruktorlik ishlariga (ITTKI) ajratilgan mablagʻlar 

hamda davlat, korxonalar va taʼlim muassasalari 

oʻrtasidagi hamkorlikka bogʻliqligini koʻrsatgan.[6] 

Lundvall innovatsiyani oʻzaro hamkorlikda bilim va 

tajriba orttirish jarayoni sifatida talqin qilib, ishlab 

chiqaruvchilar va foydalanuvchilar oʻrtasidagi bilim 

almashinuviga alohida ahamiyat bergan.[9] Nelson 

tahriri ostidagi qiyosiy tadqiqot esa milliy innovatsion 

tizimlar institutsional tuzilishi va faoliyat natijalari 

jihatidan sezilarli farqlanishini koʻrsatgan.[11] 

Mamlakatlarning innovatsion salohiyatini 

miqdoriy baholashda Furman, Porter va Stern taklif etgan 

“milliy innovatsion salohiyat” modeli muhim oʻrin 

tutadi. Mualliflar patentlash natijalarini umumiy 

innovatsion infratuzilma, klasterlardagi innovatsion 

muhit va ular oʻrtasidagi aloqalar sifati bilan bogʻlagan. 

Ushbu yondashuv innovatsion natijalar resurslar hajmi 

bilan bir qatorda, ularning oʻzaro bogʻliqligiga ham 

tayanishini koʻrsatadi.[7] Koen va Levintal ishlab 

chiqqan “oʻzlashtirish salohiyati” tushunchasi bu 

qarashni toʻldiradi.[5] Unga koʻra, korxonaning tashqi 

bilimlarning ahamiyatini anglash, ularni oʻzlashtirish va 

tijorat maqsadlarida qoʻllash qobiliyati oʻz tadqiqot 

faoliyati davomida toʻplangan bilim va tajribaga bogʻliq. 

Bu yondashuv xorijiy texnologiyalarni oʻzlashtirish 

orqali rivojlanayotgan iqtisodiyotlar uchun alohida 

ahamiyatga ega. 

Rivojlanayotgan mamlakatlardagi cheklovlarni 

Sirera va Maloney “innovatsiya paradoksi” orqali 

izohlaydi.[4] Texnologik jihatdan ortda qolayotgan 

mamlakatlarda innovatsiyaga kiritilgan 

investitsiyalardan kutiladigan qaytim yuqori boʻlishi 

mumkin. Biroq korxonalarning boshqaruv, muhandislik 

va tashkiliy imkoniyatlari cheklanganligi bunday 

investitsiyalar hajmini ham qisqartiradi. Shu asosda 

mualliflar innovatsiya siyosatida tadqiqotlarni 

moliyalashtirish bilan birga korxonalar salohiyatini 

bosqichma-bosqich rivojlantirishga eʼtibor qaratishni 

tavsiya etadi. BMT Yevropa iqtisodiy komissiyasining 

Oʻzbekiston boʻyicha innovatsion sharhida ham milliy 

innovatsion tizim faoliyatini takomillashtirish, fan va 

ishlab chiqarish oʻrtasidagi hamkorlikni kuchaytirish 

hamda innovatsion faoliyatni ragʻbatlantirish ustuvor 

yoʻnalishlar sifatida belgilangan.[13] 

Global innovatsion indeks (GII) asosidagi 

tadqiqotlar resurslar va natijalar oʻrtasidagi bogʻliqlikni 

batafsil oʻrganish imkonini beradi. Son, Kim va Jeon 

strukturaviy tenglamalar modeli yordamida indeks 

tarkibiy qismlari oʻrtasidagi bogʻlanishlarni baholab, 

resurslarni ifodalovchi yoʻnalishlarning innovatsion 

natijalarga taʼsiri turlicha ekanini koʻrsatgan.[12]  

Yankovska va hammualliflar  Polsha va Bolgariya 

tajribasida innovatsion resurslarning yuqori darajasiga 

mos natijalarga erishishda qoʻshimcha shart-sharoitlar 

muhimligini koʻrsatgan.[8] Nasiyerovski va Arselus 

milliy innovatsion tizimlarni resurslar va natijalar nisbati 

asosida baholash yondashuvini taklif etgan.[10] Bu 

tadqiqotlar innovatsion rivojlanishni baholashda 

resurslar bilan taʼminlanganlik darajasi hamda ularning 

amaliy natijalarda qay darajada aks etishini birgalikda 

oʻrganish zarurligini koʻrsatadi. 

Markaziy Osiyo va Oʻzbekistonga bagʻishlangan 

tadqiqotlarda GII maʼlumotlaridan asosan 

mamlakatlararo taqqoslashda foydalaniladi. Adabiyotlar 

tahlili Oʻzbekistonda GIIning alohida indikatorlarini 

milliy statistika va amaldagi siyosat vositalari bilan 

bogʻlab oʻrganish, shuningdek, 60-oʻringa erishishni 

cheklayotgan omillarni aniqlashga qaratilgan 

tadqiqotlarni kengaytirish zarurligini koʻrsatadi. Ushbu 

maqola mazkur masalalarni tahlil qilishga qaratilgan. 

TADQIQOT METODOLOGIYASI 

GII ikkita subindeksdan iborat: Innovatsiya 

resurslari subindeksi (Innovation Input Sub-Index) va 

Innovatsiya natijalari subindeksi (Innovation Output 

Sub-Index). Innovatsiya resurslari subindeksi 

innovatsion faoliyatni taʼminlovchi shart-sharoitlarni 

beshta ustun orqali baholaydi: institutlar; inson kapitali 

va tadqiqotlar; infratuzilma; bozorning rivojlanganligi; 

biznesning rivojlanganligi. Innovatsiya natijalari 

subindeksi ikkita ustundan iborat boʻlib, bilim va 

texnologiya natijalari hamda ijodiy natijalardan iborat. 

Har bir ustun uchtadan quyi ustunga (jami 21 ta), quyi 

ustunlar esa indikatorlarga boʻlinadi. 2025 yilgi nashrda 

78 ta indikator qoʻllanilgan [14], 2026 yilgi Oʻzbekiston 

profilida 79 ta indikator keltirilgan [18]. 

https://globalsciencehub.uz/index.php/IE/uz

Resurslar subindeksi beshta ustunning, natijalar 

subindeksi ikkita ustunning oddiy arifmetik oʻrtachasiga, 

umumiy GII esa ikki subindeksning oʻrtachasiga teng: 

 

𝐺𝐼𝐼 =
𝐼 + 𝑂

2
 

𝐼 =
𝑃1 + 𝑃2 + 𝑃3 + 𝑃4 + 𝑃5

5
 

𝑂 =
𝑃6 + 𝑃7

2
 

bu yerda I va O – mos ravishda resurslar va 

natijalar subindekslari, P₁…P₇ – ustunlar balli.  

Oʻzbekiston 2026 yilda ketma-ket beshinchi yil 

rivojlanish darajasiga nisbatan yuqori innovatsion natija 

koʻrsatayotgan 21 ta mamlakat qatoriga kiritilgan.[17] 

ASOSIY TAHLIL VA NATIJALAR 

2020-2026 yillarda Oʻzbekistonning umumiy 

oʻrni 16 pogʻonaga, resurslar subindeksi boʻyicha 13 

pogʻonaga, natijalar subindeksi boʻyicha esa 40 

pogʻonaga yaxshilandi (1-rasm). Mamlakat quyi-oʻrta 

daromadli 36 ta iqtisodiyot orasida 8-oʻrinni, Markaziy 

va Janubiy Osiyoning 11 ta davlati orasida 4-oʻrinni 

egallaydi.[18]

 

 

 
1- rasm. Oʻzbekistonning GII va uning subindekslari boʻyicha oʻrni, 2020-2026 yillar82 

2026 yilda umumiy ball 28,7 ga yetib, 2025 yilga 

nisbatan 2,2 ballga oshdi. Dekompozitsiya natijalariga 

koʻra, bu oʻsishning uchdan ikki qismi (1,42 ball) natija 

ustunlari, qolgan qismi (0,80 ball) resurs ustunlari 

hisobiga shakllangan. Biroq natijalar subindeksi balli 

(19,2) hamon resurslar subindeksi ballining (38,2) 

yarmiga teng: mavjud resurslarning natijaga aylanishi 

mamlakat innovatsion tizimining asosiy muammosi 

boʻlib qolmoqda. 

Oʻzbekistonning eng yuqori pozitsiyasi institutlar 

ustunida (57-oʻrin), eng past pozitsiyalari ijodiy natijalar 

(96-oʻrin) va biznesning rivojlanganligi (81-oʻrin) 

ustunlarida. Jumladan, deyarli har bir ustun ichida kuchli 

va zaif indikatorlar yonma-yon mavjud, shu sabab 

ustunning umumiy balli holatni toʻliq ochib bermaydi. 

GII natijalarini milliy statistika bilan birgalikda 

tahlili quyidagi jihatlarni koʻtardi. 

Inson kapitali miqdor jihatidan oʻsmoqda, 

tadqiqot intensivligi ortda qolmoqda. Inson kapitali va 

tadqiqotlar ustuni bir yilda 11 pogʻonaga koʻtarilib, 

resurslar subindeksi ballining oʻsishiga eng katta hissa 

qoʻshdi. Oliy taʼlim qamrovining kengayishi inson 

kapitali bazasini mustahkamlamoqda. Shu bilan birga, 

ITTKI xarajatlarining YaIMga nisbati 0,1 foiz atrofida 

saqlanmoqda. Tadqiqotlarni moliyalashtirish darajasida 

hududiy tafovutlar ham mavjud: Toshkent shahrida 

ITTKI xarajatlarining yalpi hududiy mahsulotga nisbati 

0,356 foizni, respublika boʻyicha YaIMga nisbati esa 

 
82 Manba: WIPO 2026 maʼlumotlari asosida tomonidan tuzilgan. 

0,104 foizni tashkil etadi. Bu holat kadrlar tayyorlash 

koʻlamining kengayishini tadqiqotlarni moliyalashtirish 

va ilmiy faoliyatga jalb etish imkoniyatlari bilan qoʻllab-

quvvatlash zaruratini koʻrsatadi. 

Texnologiyalarni uskunalar orqali jalb etish bilan 

birga, korxonalarning ularni oʻzlashtirish salohiyatini 

mustahkamlash ham muhim. Oʻzbekiston investitsiyalar 

(12-oʻrin) va yuqori texnologik import (27-oʻrin) 

boʻyicha yuqori pozitsiyalarni egallamoqda. Korxonalar 

bajargan ITTKI xarajatlarining YaIMga nisbati 0,03 

foizini (80-oʻrin), biznes sektoridagi tadqiqotchilar jami 

tadqiqotchilarning 4,4 foizini (78-oʻrin) tashkil etadi. 

2018 yilgi maʼlumotlarda ushbu koʻrsatkichlar mos 

ravishda 0,05 va 12,9 foiz boʻlgan. Bu tafovut texnologik 

investitsiyalarni korxonalarning oʻz tadqiqot faoliyati 

bilan yanada kengroq bogʻlash imkoniyatlari 

mavjudligini koʻrsatadi. Jumladan, Jizzax viloyatida 

2021-2024 yillarda yirik avtomobilsozlik loyihalari 

hisobiga yuqori va oʻrta-yuqori texnologiyali ishlab 

chiqarish ulushi 21,1 foizdan 54,8 foizga oshgan, ITTKI 

hajmi esa qisqargan. Ushbu dinamika texnologik ishlab 

chiqarishning kengayishi bilan birga mahalliy 

muhandislik va tadqiqot salohiyatini rivojlantirishga ham 

eʼtibor qaratish maqsadga muvofiqligini koʻrsatadi. 

Milliy ekspertlar soʻroviga asoslangan 

indikatorlarda Oʻzbekiston yuqori oʻrinlarni egallagan. 

Milliy ekspertlar soʻroviga asoslangan indikatorlarda 

Oʻzbekistonning tadbirkorlik siyosati va madaniyati (3-

oʻrin), shuningdek, startaplar va oʻsib borayotgan 

korxonalarni moliyalashtirish sharoitlari (4-oʻrin) yuqori 

baholangan. Tartibga solish sifati boʻyicha 107-oʻrin va 

jalb qilingan venchur bitimlari sonining iqtisodiyot 

hajmiga nisbati boʻyicha 96-oʻrin esa ushbu 

yoʻnalishlarda rivojlanish imkoniyatlari mavjudligini 

koʻrsatadi. Turli manbalar va usullarga asoslangan bu 

koʻrsatkichlar birgalikda tadbirkorlik muhitidagi ijobiy 

jihatlar hamda qoʻshimcha eʼtibor qaratish mumkin 

boʻlgan yoʻnalishlarni yoritadi. 

Olingan natijalar innovatsion rivojlanishga oid 

nazariy yondashuvlar bilan muayyan uygʻunlikni 

koʻrsatadi. Oʻzbekistonning oliy taʼlim qamrovi va yalpi 

kapital jamgʻarilishi boʻyicha nisbatan yuqori 

pozitsiyalari ITTKI, xalqaro patentlash va yuqori 

texnologiyali eksportni yanada rivojlantirish uchun asos 

yaratmoqda. Ushbu yoʻnalishlardagi koʻrsatkichlar 

oʻrtasida tafovutlar saqlanmoqda. Bu Yankovska 

tadqiqotida taʼkidlaganidek, resurslardan innovatsion 

natijalarga oʻtishda qoʻshimcha shart-sharoitlar ham 

ahamiyatli ekanini koʻrsatadi. 

Mazkur jarayonda korxonalarning tashqi bilim va 

texnologiyalarni oʻzlashtirish qobiliyati alohida oʻrin 

tutadi. Biznes sektoridagi tadqiqotchilar ulushi va 

korxonalar bajargan ITTKI xarajatlarining YaIMga 

nisbatidagi pasayish, uskunalar importining yuqori 

darajasi bilan birgalikda, texnologik yangilanishni ichki 

tadqiqot salohiyatini rivojlantirish bilan toʻldirishga 

eʼtibor qaratadi. Koen va Levintal yondashuviga koʻra, 

korxonada toʻplangan bilim va tajriba tashqi 

texnologiyalarni oʻzlashtirish, moslashtirish va 

takomillashtirish imkoniyatlarini kengaytiradi. 

Startaplarni moliyalashtirish sharoitlariga 

berilgan yuqori ekspert baholari hamda venchur bitimlari 

va korxonalarning ITTKI koʻrsatkichlari oʻrtasidagi 

tafovutni ham shu nuqtai nazardan koʻrib chiqish 

mumkin. Sirera va Maloney tavsiflagan “innovatsiya 

paradoksi” moliyaviy imkoniyatlardan foydalanishda 

korxonalarning boshqaruv, muhandislik va tashkiliy 

salohiyati muhimligini taʼkidlaydi. Oʻzbekistonda ushbu 

omillarning oʻzaro bogʻliqligini korxonalar darajasida 

oʻrganish mavjud imkoniyatlarni aniqroq baholashga 

yordam beradi. 

Korxonalarning ichki salohiyatini rivojlantirish 

ilmiy va taʼlim tashkilotlari bilan hamkorlik orqali ham 

qoʻllab-quvvatlanishi mumkin. Innovatsion aloqalar 

boʻyicha koʻrsatkichlar bunday hamkorlikni kengaytirish 

uchun imkoniyatlar mavjudligini koʻrsatadi. Furman 

tadqiqoti yondashuviga muvofiq, innovatsion natijalarni 

baholashda resurslar hajmi bilan birga ular oʻrtasidagi 

aloqalar sifatini ham hisobga olish muhimligini 

anglatadi. 

Komponentlar boʻyicha tahlil Oʻzbekistonning 

GIIda 60-oʻringa erishish maqsadi doirasida qoʻshimcha 

eʼtibor qaratish maqsadga muvofiq boʻlgan oʻzaro 

bogʻliq yoʻnalishni ajratish imkonini berdi. 

1. Korxonalarning ilmiy-tadqiqot faoliyatidagi 

ishtirokini kengaytirish. Korxonalar bajargan ITTKI 

xarajatlarining YaIMga nisbati 0,03 foizini tashkil etadi, 

jami tadqiqotchilarning 4,4 foizi biznes sektorida faoliyat 

yuritadi. Fan va sanoatning qoʻshma nashrlari hamda 

xalqaro patent oilalari boʻyicha koʻrsatkichlar ham 

hamkorlikni rivojlantirish imkoniyatlari mavjudligini 

koʻrsatadi. Korxonalarni tadqiqot jarayonlariga kengroq 

jalb etish mavjud resurslarni amaliy natijalar bilan 

bogʻlashga xizmat qilishi mumkin. 

2. Ilmiy-tadqiqot faoliyati koʻlami va xalqaro 

ishtirokini oshirish. ITTKI xarajatlarining YaIMga 

nisbati 0,1 foiz atrofida saqlanmoqda, tadqiqot 

resurslarining salmoqli qismi Toshkent shahrida 

jamlangan. Ilmiy maqolalar, H-indeks va Patent 

kooperatsiyasi toʻgʻrisidagi shartnoma (PCT) doirasidagi 

xalqaro talabnomalari boʻyicha mamlakat 100-oʻrindan 

keyingi pozitsiyalarni egallamoqda. Oliy taʼlim 

qamrovining kengayishi ushbu yoʻnalishlarni 

rivojlantirish uchun baza yaratmoqda. Bu imkoniyatlarni 

taʼlim sifatini yaxshilash, xalqaro akademik 

harakatchanlik va ilmiy hamkorlikni kengaytirish orqali 

mustahkamlash maqsadga muvofiq. 

3. Innovatsiyalarni moliyalashtirishda venchur 

bozori imkoniyatlarini kengaytirish. Milliy ekspertlar 

soʻrovida startaplarni moliyalashtirish sharoitlari yuqori 

baholangan. Ayni paytda venchur bitimlari, venchur 

investorlar faolligi va xususiy sektorga kredit ajratish 

koʻrsatkichlari boʻyicha 87-96-oʻrinlar qayd etilgan. 

Turli jihatlarni ifodalovchi ushbu baholar 

moliyalashtirish sharoitlaridagi ijobiy oʻzgarishlarni 

investitsiya faolligining oshishi bilan toʻldirishga eʼtibor 

qaratadi. 

4. Texnologik yangilanishni korxonalarning ichki 

salohiyati bilan uygʻunlashtirish. Yalpi kapital 

jamgʻarilishi va yuqori texnologiyali import boʻyicha 

yuqori pozitsiyalar texnologik rivojlanish uchun 

imkoniyatlar yaratmoqda. Dasturiy taʼminotga xarajatlar 

(117-oʻrin), ITTKI va yuqori texnologiyali faoliyatga 

yoʻnaltirilgan yangi investitsiya loyihalari (96-oʻrin), 

yuqori texnologiyali eksport (87-oʻrin) hamda mahalliy 

raqamli kontent yaratish (100-105-oʻrinlar) boʻyicha 

koʻrsatkichlar esa qoʻshimcha rivojlanish yoʻnalishlarini 

koʻrsatadi. Texnologik ishlab chiqarishning kengayishini 

mahalliy muhandislik, tadqiqot va raqamli koʻnikmalarni 

rivojlantirish bilan qoʻllab-quvvatlash muhim. 

XULOSA VA TAKLIFLAR  

Tahlil natijalariga koʻra, Oʻzbekistonda 

innovatsion resurslar oʻsib bormoqda, biroq ularning 

amaliy natijaga aylanishi nisbatan sekin kechmoqda. Shu 

muammoni hal etishga qaratilgan quyidagilar taklif 

etiladi. Ularning natijadorligini GIIning tegishli 

indikatorlari orqali kuzatib borish mumkin. 

1. Ilmiy tadqiqotlarni korxonalar ehtiyojiga 

bogʻlash. Ilmiy ishlanma amaliyotga joriy etilishi uchun 

u korxonaning aniq texnologik ehtiyojidan kelib chiqishi 

kerak.[9] Shu sabab tadqiqotlarni moliyalashtirishda 

korxona buyurtma beradigan va xarajatning bir qismini 

oʻzi qoplaydigan tartibni kengaytirish maqsadga 

muvofiq. Bir xil muammoga duch kelgan bir nechta 

korxona birgalikda buyurtma bersa, har birining xarajati 

va xatari kamayadi. Yosh tadqiqotchilarni 

korxonalardagi amaliy loyihalarga jalb etish esa biznes 

sektorida ilmiy kadrlar sonini oshiradi.  

2. Ilmiy faoliyatni natijaga yoʻnaltirish va xalqaro 

darajaga olib chiqish. Oʻzbekistonda ilm-fanga 

ajratiladigan mablagʻni koʻpaytirish bilan birga, uni aniq 

natija beradigan loyihalarga yoʻnaltirish muhim. 

Mablagʻ ajratishda xalqaro jurnallardagi maqolalar, 

xalqaro patent talabnomalari (PCT) va amaliyotga joriy 

etilgan ishlanmalar kabi tekshirish mumkin boʻlgan 

natijalarni asosiy mezon qilib olish maqsadga muvofiq. 

Xalqaro ilmiy hamkorlik va olimlar almashinuvi ilmiy 

natijalarning jahonda tanilishiga yordam beradi.  

3. Venchur moliyalashtirishga xususiy 

investorlarni jalb etish. Innovatsion loyihalar, ayniqsa, 

dastlabki bosqichda yuqori xatarga ega boʻladi, shuning 

uchun xususiy investorlar ularga mablagʻ kiritishga 

ikkilanadi. Davlat bu boʻshliqni toʻldirishi mumkin, 

biroq u yolgʻiz moliyalashtirsa, xususiy investorlar 

bozordan chetda qoladi. Shu sabab davlat venchur 

mablagʻlarini faqat xususiy investorlar bilan birgalikda 

va teng shartlarda kiritish tamoyilini qoʻllash maqsadga 

muvofiq. Bu choralar innovatsion kichik va oʻrta 

korxonalar uchun kredit olish imkoniyatlarini 

kengaytirish bilan birga amalga oshirilishi tavsiya etiladi. 

4. Korxonalarning yangi texnologiyalarni 

oʻzlashtirish qobiliyatini oshirish. Korxona xorijdan 

keltirilgan texnologiyadan toʻliq foydalanishi uchun 

uning oʻz mutaxassislari va bilim bazasi boʻlishi.[5] 

Oʻzbekistonda texnologiya importi yuqori, biroq 

korxonalarning ichki salohiyati cheklangan. Shu sabab 

kichik va oʻrta korxonalarga muhandislik, sifat nazorati, 

energiya tejash va raqamli yechimlarni joriy etish 

boʻyicha xizmatlar xarajatining bir qismini davlat 

tomonidan qoplash maqsadga muvofiq. Shuningdek, 

yirik investitsiya loyihalarida mahalliy muhandislik va 

tadqiqot boʻlinmalarini tashkil etish hamda mahalliy 

yetkazib beruvchilarni ishlab chiqarishga jalb etishni 

ragʻbatlantirish taklif etiladi. 

